27 May 2008

Statement on National Food Security Measures by the Minister for Environment and Natural Resources on National Food Security, Minister Joel Morgan. 

Msye Speaker, an Mars 2007, Sesel ti lans Stratezi 2017 e sa Stratezi ti osi adres Sekter Lagrikiltir. Sanzman dan sirkontans nasyonal e enternasyonal ti nesesit ki nou re-vizit Sekter Lagrikiltir dan sa Stratezi e gouvernman ti fer sa an konsiltasyon avek bann partener dan sa sekter.

Swivan sa an Oktob 2007, Departman Resours Natirel ti lans son Stratezi pou Devlopman Agrikol 2007/2011 pour Sesel. E sa ti fer dan en workshop Mahe Beach avek bann Fermye e lezot  partener dan sekter lagrikiltir. Sa Stratezi pou devlopman agrikol ti idantifye bann pwen mazer pou kapab ogmant prodiksyon agrikol e nivo sekirite alimanter dan Sesel. Depi sa letan, lemonn in vwar en deteryorasyon remarkab lo sitiasyon manze lo  nivo global e Sesel pa’n ganny eparnye. Pandan sa dernyen 6 mwan, nou’n temway en logmantasyon rapid dan pri manze e en mankman dan serten komodite debaz lo nivo mondyal. Sa kriz mondyal dan disponibilite dan bann manze debaz i rezilta 4 fakter prensipal.

1. Premyerman, lefe sanzman klima ki’n afekte prodiksyon e rannman.

2. Dezyenman, bann pei prodikter in reskrikte lenportasyon akoz demann entern dan zot pei in ogmante.

3. Trwazyenm, lefe logmantasyon dan pri petrol e egalman kou transportasyon e lenportasyon manze in monte de zour an zour.

4. E katriyenm in annan logmantasyon dan pri prodiksyon tou bann legren  langre e lezot inputs pou lagrikiltir. Par egzanp : Mai en prodwi alimanter debaz i aprezan pe ganny itilize pou prodwir bann bio-karbiran. Sa in fer son pri ogmante e fer ki son stok disponib pou prodiksyon manze desann.

Msye Speaker, Sesel koman en pti leta zil pa’n ganny eparnye par sa kriz mondyal alimanter. Sa i senpleman akoz nou depan lo lenportasyon pou bokou nou bann manze debaz parey diri, lafarin, mai, zonnyon, ponm-de-ter, ensideswit.

Bann prodikter dan Sekter Lagrikiltir isi Sesel, zot tre rezilyan e motive. E menm si zot in fer fas avek plizyer konskrent, zot in kontinyen kapab prodwir : 100% dizef ki nou konsonmen, plis ki 50% lavyann pork, 60% lavyann poul e 50% legim ek fri ki nou konsonmen lokalman. Fas a en tel kriz mondyal, reaksyon departman Resours Natirel in enkli en revizyon dan son stratezi devlopman agrikol ki i ti’n lanse avek bi sirmont sa bann nouvo defi e entansifye zefor pou ogmant prodiksyon manze opli vit posib. 
Rezilta sa travay an konsiltasyon avek tou bann partener konsernen in prodwir sa Stratezi ki mon pe al prezante avek zot ozordi. 

Lenplimantasyon sa plan daksyon i ava fer nou pei mwen depandan lo lenportasyon manze. Sa i ava osi anmenn posibilite en rediksyon dan kou prodwir lokal e redwir depans deviz etranzer pour lenportasyon manze. Saving ki nou fer i ava ed nou pou enport plis materyo koman legren, pestisid e langre ki nou servi dan prodiksyon lagrikiltir lokalman.

Msye Speaker, sa Stratezi ki mon pe prezante ozordi avek Lasanble Nasyonal i annan 6 gran laliny.

· Premye, i adres kestyon valorizasyon e itilizasyon efikas bann later lagrikiltir e i pou revwar la fason ki later i ganny allocate.
· Deyzenm, i adres kestyon inputs e supply pou satisfer bezwen fermye ki enkli manze zannimo e legren. 
· Trwazyenm, i adres bann laspe polisi e sipor pour sa sekter avek bi retir konkrent ki afekte fermye. Sa i ava ed zot kapab fer plis lenvestisman e attend prodiksyon maksimenm.
· Katriyenm, i adres size lenfraktriktir pou lagrikiltir tel koman labatwar, delo e poultry parent stock farm. 
· Senkyenmman, i adres kestyon ranforsi kapasite teknik e training pou teknisyen e fermye.
· Sizyenmman, i adres sekter lapes artizanal, endistriyel an rekonesan ki pwason i reste en eleman prensipal dan nou sekirite alimanter.
Premye pwen, Msye Speaker, Later Lagrikiltir. Gouvernman i rekonnet ki i annan en gran poursantaz later lagrikiltir ki pa pe ganny byen itilize. E i osi rekonnet ki sa bann later i kapab vi’n pli prodiktiv e si i vi’n li prodiktiv i pou fer en kontribisyon signifikan dan logmantasyon prodiksyon local e lo nivo sekirite alimanter. Mon minister i annan lentansyon revaloriz e mentenir tou later ki’n ganny dezinyen pour prodiksyon lagrikiltir e Departman Resours Natirel in etablir en lalis tou bann fermye ki pa pe itiliz byen zot later. Sa bann fermye pou ganny 6 mwan pour zot amelyor zot performans avek sipor gouvernman atraver sa bann aksyon ki nou pe antreprann dan sa Stratezi.

Msye Speaker, si zot pa amelyore zot pou bezwen rann sa later lagrikiltir ki ava servi pou donn loportinite en lot fermye ki anvi fer lagrikiltir o serye. Gouvernman i rekonnet ki lafors kolektiv bann lakour i tre enportan. Statistik i montre ki apepre 7mil lakour dan Sesel i annan en zarden, ki pe kiltiv gro manze, fri ek legim osi byen ki zepis e laplant medisinal. Nou estimen ki bann lakour i prodwir apepre 12% bann manze lokal ki nou konsonmen ozordi. Gouvernman pou ankouraz sa bann lakour atraver bann aksyon e sipor teknik pou zot kapab kontinyen avek zot prodiksyon ki ava osi ede kontribye dan sekirite alimanter nou pei.  Sa i ava osi metenir sa laspe kiltirel ki ava ede pas bann konesans avek bann nouvo zenerasyon e osi mentenir e konserv nou tradisyon.

Nou pou ankouraz bann lakour pou al dan prodiksyon organik avek bi pou annan bann prodwi ki pli sen pou protez lanvironnman e minimiz bann lefe, bann pestisid ensidswit.

Gouvernman pou osi aktivman eksplwat bann lezot bout later ki annan potansyel pou devlop lagrikiltir lo la e sa pou enkli later tel parey bann ansyen plantasyon dite.

Gouvernman i rekonnet ki sa lefe global lo sekirite alimanter pa pou amelyor de sito, alor i donn son langazman pou fer tou son posib ki later lagrikiltir i ganny proteze e metenir a lonterm. E sa bann later i ava kapab ganny plase avek sak zenerasyon pour asir sekirite alimanter dan lavenir pou nou pei. 

Gouvernman pou osi servi en parti Ile Du Port pou fer lagrikiltir lo la an servan bann teknik e teknolozi pli avanse tel koman fertigation e lezot teknik.

Deza i annan  serten  antreprener ki’n montre lentere dan sa proze. Pou lavenir en sistenm tender pou ganny met an plas avek bann kondisyon e striktir tre kler pou alokasyon later lagrikiltir. 

Gouvernman pou osi donn soutyen teknik bann fermye pou zot kapab fer lagrikiltir ki soutenab  partikilyerman bann ki pe plant lo later ki anpant. 

Msye Speaker, gouvernman pou osi etidye posibilite pou servi en parti later lo zil pou fer kiltivasyon lo la. En mekanizm pou osi ganny etabli par gouvernman avek bi redwir vol lo bann laferm.

Dezyenm pwen, provizyon materyo pou Lagrikiltir, savedir bann inputs.

Gouvernman pou ogmant son sipor pou sekter lagrikiltir avek sifizaman materyo e lekipman ki fermye i bezwen dan zot prodiksyon legim e fri e sa i enkli legren, fertilizer, pestisid, zouti, bann pti masin eksetera…

E egalman avek son sipor pou bann fermye ki pe fer livestock parey bann pti poul e pou osi pou prodiksyon manze zannimon e latizann veteriner ki neseser dan lelevaz zannimo.

Lakonpanyen Hatcheries and Feeds pou entansifye zot  operasyon pou kapab zwenn bezwen lakominote fermye espesyalman dan prodiksyon bann pti poul e manze zannimo. 

Gouvernman pou siport lendistri lagrikiltir pour ki 100% poul lavyann i kapab ganny prodwir e sa pou ganny fer par retir sa sistenm quota ki aktyleman an plas. Me en limit 40 mil poul pou ganny mete par fermye pour prodiksyon lavyann poul. 

Msye Speaker, prodiksyon lavyann poul pou ganny baze lo kriter litilizasyon later, bann mezir sanitasyon e fito sanniter e osi kapasite labatwar pour ki lasante imen e lanvironnman i garanti. Bann prodikter poul i aprezan annan loportinite fer zot prop lavant e STC pou selman aste poul avek bann prodikter ki oule vann poul avek zot.

Gouvernman in estimen ki prodiksyon 1,500,000 poul lavyannn par an i sifizan pou satisfer nou demann aktyel dan pei. 

Pou prodiksyon dizef parey i ete aktyelman pou napa sistenm quota.  Prodiksyon anyel i anviron 21milyon dizef an 2007, an  2008 Msye Speaker nou pe ekspekte en logmantasyon pou ariv 23milyon dizef lokalman. Gouvernman i osi rekonnet ki sa labatwar ki aktyelman an plas napa ase kapasite pou sa lakantite poul ki pe ganny prodwir e alor in deside pou ouver sa sekter e ankouraz sekter prive pou devlop labatwar, pou lavyann poul.  

An 2006 sesel ti enport 637 ton lavyann koson konpare avek 670 tonn ki ti ganny prodwir lokalman. Si prodiksyon lokal pou lavyann koson i double sa i ava anmenn nou pei pli pre avek sa target pou otofizans dan lavyann koson.  Sa i reprezant en sif 11mil koson anplis par an ki pou bezwen ganny sonnyen ki  egal sa aprepre 700 tonn lavyann ki nou estimen pou ganny enporte ozordi. 

Gouvernman pou kontinyen asire ki diferan ras zannimo i disponib osi pou prodiksyon. I pou osi fer sir ki prodikter i adere avek bann standar sanniter, bann kriter lavironnman e osi byen ki kriter litilizasyon later e ki zot pe etiliz later ki a zot dispozisyon o maximum posib.
Dan bann lannen ki’n pase, nou’n vwar ki konsomasyon lavyann mouton ek kabri in osi ogmante. Gouvernman alor pou promouvwar prodiksyon lavyann kabri e lezot bann pti zannimo laferm par entrodwir nouvo ras pti zanimo laferm e amelyor bann teknik ki pe ganny servi dan lelevaz zannimo.

Msye Speaker, Minister Finans in deza met a nou dispozisyon 32mil dolar Ameriken pou enport nouvo ras kabri pou bann fermye. Gouvernman i rekonnet ki sekter prive i devret annan en rol pli enportan dan provizyon materyo lagrikiltir, e i pou ankouraz sekter prive pou progresivman pran sa responsabilte.  Nou pou osi ankouraz ki serten materyo ki ganny trouve lokalman  i ganny servis tel konman gomon, konpos e fimyen.

Trwazyenm pwen, Mr Speaker policy lagrikiltir e sipor institisyonnel.  Dan son demars pou en sekirite alimanter onivo, gouvernman pou bezwen fer provizyon pou deviz etranzer pou li kapab arive zwenn  son bann target e komitman anver     sekter lagrikiltir, an adisyon bann fermye anrezistre i ava kapab sarz zot prodwir an deviz etranzer ler zot vann avek lotel anba en kontra.  Sa i ava fer ki bann antreprener dan sekter lagrikiltir i ava dan en pli bon pozisyon pou enport zot prop materyo tel koman legren, pestisid, pti masin enswidswit ki zot bezwen. 

Etan donnen ki lagrikiltir in repran en lenportans kle dan devlopman ekonomik nou pei, sipor anterm konsesyon pou bann antreprener ki  dan sa domenn i devret ganny revize. An konsekans Argiculture and Fisheries Act 2005, pou bezwen ganny amande. Dan sa konteks gouvernman pou tir GST lo lenportasyon bann materyo lagrikiltir.  Msye Speaker fodre note ki gouvernman pe aktyelman donn en sibvansyon 3.5milyon roupi par mwan  pou prodiksyon manze zannimo konmela.  

Gouvernman pou osi reviz lalwa konsernan mendev etranze pou laferm, dan en zefor pou ed fermye ogmant zot prodiksyon lezot lasistan ki sekter lagrikiltir pou benefisye avek se atraver bann loan avek bann to lentere ki ba. Gouvernman i pare pou sibvansyonn sa to lentere lo sa bann loan ki pou ganny donnen par labank devlopman sesel. Bann antreprener pou ganny sarze en lentere selman 2.5% lo loan ziska 500 mil roupi e en lentere 5% lo loan ki par lao 500 mil roupi.  Gouvernman pe osi envit bann lezot labank komersyal pou konsider e donn bann kredi oubyen lezot konsesyon avek fermye.

Gouverman i rekonnet ki apard lenportansyon manze, prodiksyon lokal agrikiltir i osi zwe en gran par anver nou sekirite alimanter. Alor, menm priyorite pou deviz etranzer pou ganny donnen lo lenportasyon materyo lagrikilir tel parey ki  pe ganny donnen pou lenportasyon manze.  An konsekans bann labank komersyal pou ganny demande pou tret lenportasyon materyo lagrikiltir koman en priyorite parey pou lenportasyon manze. 

Gouvernman koman en fasilitater pou sekter lagrikiltir pou osi re-oriyant striktir ki donn servis teknik e administrativ sekter lagrikiltir. Dan sa konteks departman resours natirel pou metenir son rol dan letablisman polisi lagrikiltir me, en lazans egzekitiv pou ganny etablir pou donn servis teknik dan sa sekter.  Dan bann domenn kot i annan loportinite pou sekter prive envestir, bann envestiser pou ganny envite pou pran sa fonksyon. Dan son langazman pou annan en sekirite alimanter garanti, gouvernman in osi etablir en komite nasyonal pou sekirite alimanter ki pou regilyerman revwar bann demars ver progre pou atenn sa bi.

Sa komite i konpri  gourvernman, sketer prive e bann NGO osi Msye Speaker.  Departman Resours Natirel pou kontinyen revwar  tou bann lezislasyon, standar e kod kondwit dan sekter lagrikiltir pou li dan en pli bon pozisyon pou promouvwar prodiksyon fri ek legim e osi lelevaz zannimo dan  en fason ki soutenab.

Swivan renyon bann minis lagrikiltir COMESA e lansman progranm kadet pou amelyor kapasite dan sekter lagrikiltir,  departman Resours Natirel pou kontimyen ranforsir e devlop partenarya avek bann lorganizsyon e bann lenstitisyon rezyonnal e enternasyonnal avek bi pou devlop resours imen e ensit prodiksyon manze e komers.

Katriyenm pwen; Msye Speaker, lenfrakstriktir pou sekter lagrikiltir.  Gouvernman pou mentenir e kontinyen devlop bann lenfrakstriktir dan domenn lagrikiltir afen ki nou kapab ogmant prodiksyon manze e atenn lobzektif sa stratezi ek sekirite alimanter. I pou osi kontinyen avek lenplimantasyon proze poultry parent stock farm e sa i ganny demare ek en kontribisyon 2.37milyon roupi ki’n ganny servi pou konstriksyon semen pou ariv kot sa laferm.  En partener pou osi ganny idantifye pou al ek gouvernman dan lenplimantasyon sa proze.  

Gouvernman pou osi konstrir en nouvo labatwar avek bi soutenir devlopman dan lendistri dan bann lavyann lokal tandis ki sa nouvo lakonpanyen hatcheries and feeds pou amelyor kapasite e performans sa hatchery ki deza la aktyelman. 

Sant zenetik pou koson pou sorti Grand Anse Mahe pou al lo en sit Val D’Andorre ki’n deza ganny idantifye.  Gouvernman pe avans 1milyon roupi pou lans sa proze, e en plan detaye pe ganny prepare.  Msye Speaker gouvernman pou donn son soutyen lo bann fasilite delo pou fermye par metenir bann sistenm ki egziste e osi konstrir sa ki nou nouvo pou asir bonn zestyon delo pou akse par bann fermye. 

Gouvernman pou kontinyen envenstir dan bann lenfrakstriktir pou sipor resers agrikol tel ki laferm resers avek laboratwar, i pou osi ankouraz  partisipasyon bann partener lokal dan lamenazman e lapartenans bann fasilite prodiksyon zannimo.  Ler nou prodwir plis manze nou bezwen kapab fasilit akse e disponibilite manze a en pri ki abordab pou bann konsomater lokal e egalman pou bann lotel.  Dan sa konteks gouvernman pou ankouraz sekter prive pou mont en bazar kot bann prodikter i ava kapab vann an gro, e osi negosye zot pri e lezot kondisyon zot lavant.  Set a dir nou pe ankouraz sekter prive pou etablir en agricultural clearing house, pou bann prodwri agrikol.

Senkyenm pwen.  Devlopman kapasite e formasyon dan sekter lagrikiltir.  Pou arive akonplir sa bann lobzektiv site dan sa stratezi lo sekirite alimanter dan kour e mwayen term i esansyel ki nou annan bann dimoun ki kalifye e profesyonnel pou travay.  Msye Speaker gouvernman pou   kontinyen entansifye son zefor pou form bann profesyonnel, teknisyen e bann fermye e envestiser dan sekter lagrikiltir. Pandan lannen 2008 departman Resours Natirel  in anploy 3 Seselwa avek degre e dan kour lannen prosenn 2009 i ekspekte anploy ankor 5 Seselwa avek degre dan lagrikiltir.  Sa departman pou osi ganny lasistans bann partener nasyonal, rezyonnal e enternasyonal avek bann kour formasyon e lasistans teknik pou bann fermye. 

Nou pou osi vwar posibilite pou re-entrodwir size lagrikiltir dan bann lekol lo nivo primer e segonder pou promouvwar en karyer dan lagrikiltir konman en profesyon ki prestizye. Lo nivo nasyonal nou sekter lagrikiltir i depann en kantite lo lekol fermye  pou provizyon bann mendev kalifye pou sa sekter. Gouvernman pou re-oriyant sa lekol fermye avek bi pou zwenn demann sekter lagrikiltir nasyonalman an revizyon bann kour ki sa lekol i ofer. 

Dernyen  pwen  Msye Speaker se sekter lapes. Nou resours pwason i annan en gran lavaler me bann lagreman lapes pa  neseserman prodwir revenir ki reflekte sa vre lavaler pou nou pei.  An konsekans mon ti annose dan rankont avek bann minis COMESA pli boner sa lannen ki gouvernman pe al revwar tou bann lagreman lapes ki annan avek bann pei e bann lakonpanyen  sa travay pou etablir en nouvo Fisheries Framework Agreement in deza komanse e nou ekspekte ki ver lafen sa lannen nou pou dan en pozisyon pou komans re-negosiasyon tou nou bann lagreman lapes. Nou pou kontinyen met lanfaz lo bon zestyon nou resours pwason pou ki lapes in ganny fer dan en fason soutenab.  

Nou pou osi revwar Agriculture and Fisheries Incentives Act 2005, si i neseser an sa ki konsern lapes, pou asire ki sekter lapes domestik i reste konpetitiv.  Fodre note Mr Speaker ki sa sekter pe deza benefisye avek bann bon konsesyon pou peser, propriyeter bato e lakonpanyen ki pe fer processing pwason.  Nou pou ogmant prodiksyon dan nou sekter lapes semi-endistriyel e endistriyel, atraver bann inisiativ ki SFA pe met anplas pou eksplwat  bann nouvo lespes ki pa pe ganny itlize pou le moman e pou ogmant valer azoute lo prodwir atraver nouvo prodwir fer avek sa bann pwason.  

Sa stratezi sekirite alimanter i osi  viz lo sekter prodiksyon Aqua kiltir kot SFA pou idantifye e promouvwar posibilite devlopman sa sekter ki ofer en gran potansyel ekonomik.  Finalman gouvernman ek SFA pou kontinyen devlop lenfrakstriktir lapes tel koman por lapes, e lezot fasilite pou sa lendistri. 

Msye Speaker swit a sitiasyon, alimanter mondyal ki kontinyen degrade, gouvernman pou revwar stratezi ki mon’n anonse ozordi pou sekirite alimanter tou le 6 mwan.  Malgre tou sa bann kontrent ki nou pti pei i fer fas  avek ki enkli en mankman dan later lagrikiltir en lanvironnman frazil, in touzour annan potansyel pou nou pei vin otosifizan dan plizyer prodwir manze, ki kapab ganny prodwir lokalman.  

Dan sa peryod ki sitiasyon manze dan lemonn in agrave, mon lans en lapel Msye Speaker pour ki tou bann partener e tou dimoun i pran son responsabilite. Sa latas i esansyel e i pou asire ki manze i reste lo nou latab a en pri rezonnab.  Nou en nasyon e en pep ki fyer nou leritaz e ansanm nou bezwen travay  pou kapab asir en sekirite alimanter pli dirab pou nou pei Sesel.

Mersi Msye Speaker

